
ZIURTAGIRIA

NIK, Ana Belen Hidalgo Corral andrea, ARRASATEKO UDAL AGURGARRIKO 
IDAZKARIAK,

ZIURTATZEN DUT: 

Udaleko Osoko Bilkurak, 2025eko otsailaren 4an egindako bilkuran, besteak beste, erabaki hau 
hartu zuen:

“2025EKO ARAUDI PLANA ONARTZEKO PROPOSAMENA (2025SSEC0002).

Udaleko Osoko Bilkurak, aho batez, Pertsonen batzordearen diktamen hau onetsi eta akordio 
mailara jasotzen du:

“2016ko urriaren 2an sartu zen indarrean 39/2015 Legea, urriaren 1ekoa, Administrazio 
Publikoen Administrazio Prozedura Erkidearena.

Horren 132. artikuluak honakoa dio:

“132. artikulua. Arau-plangintza.

1. Herri-administrazioek, urtero, araugintza-plan bat argitaratuko dute. Bertan, hurrengo 
urtean onesteko aurkeztuko diren lege- edo erregelamendu-ekimenak jasoko dira.

2. Urteko Araugintza Plana onartu ondoren, dagokion Administrazio Publikoaren 
Gardentasunaren Atarian argitaratuko da.”

Hala ere, Konstituzio Auzitegiaren maiatzaren 24ko, 55/2018 Epaiak adierazi zuen artikulu 
hori eskumenen konstituzio-ordenaren aurkakoa zela, 7 b) eta 7 c) oinarri juridikoen arabera.

Behin 132. artikuluaren konstituzio-kontrakotasuna deklaratuta, ezerk ez du eragozten toki-
erakundeak, bere erregelamendu-ahala aplikatuz, araudi planean aurreikusi gabeko ordenantzak edo 
erregelamenduak onartzea.

Araudi planaren izaera tresna programatikoa da, arau-baliorik gabea, eta, beraz, ezin du 
eraginik izan ordenantzaren edo erregelamenduaren baliozkotasunean.

Araudi planaren xedea da, urtean onartu nahi diren ordenantzen plangintza egitea, baina 
horrek ez du eragozten araudi plan horretan sartuta ez dauden ordenantzak onartzea, baldin eta behar 
bezala justifikatuta badago. Administrazio-espedientean jasoko dira justifikazio txosten horiek.

Horregatik guztiagatik, araudi plan honen arrazoia ez da lege-agindu bati erantzutea, 
segurtasun juridikoan eta gardentasun-printzipioan oinarritutako jarduera bat baizik. Gainera, 
apirilaren 2ko 7/1985 Legeak, Toki Araubidearen Oinarriak arautzen dituena, 4.c artikuluan, 
udalerriei, lurralde-izaerako administrazio publikoak diren aldetik, betiere beren eskumenen esparruan 
programazio- edo plangintza-ahala aitortzen die.

Planaren proiektua egiteko, honako irizpide hauek hartuko dira kontuan: segurtasun 
juridikoaren eta bidezko konfiantzaren printzipioak bermatzea Udalaren ordenamendu juridikoan; 
proposatutako arau-ekimenak bat etortzea elkarren artean eta udal-ordenamendu juridikoarekin; eta 
eremu material jakin baten erregulazioan etengabe egin beharreko aldaketak saihestea.

Hori horrela, sailekin kontsulta egin da, eta horiek jarraian zehazten diren ordenantza 
proposamenak egin dituzte 2025eko Araudi Planean sar daitezen:

2025ERAKO ARAUDI PLANA

PERTSONEN BATZORDEA:

“ARRASATEKO UDALTZAINGOAREN ARMAMENTUARI ETA BESTE 
BALIABIDE TEKNIKO BATZUEI ETA DEFENTSARI BURUZKO ARAUDIA

XEDEA:

Arautegi honen xedea Arrasateko Udaltzaingoa armamentuari, baliabide teknikoei, defentsa-
baliabideei eta polizia- kidego horren hornidurari dagokienez arautuko duten prozedurak, jarduteko 
irizpideak, barne-funtzionamendua, defentsa-elementuak eta horien ezaugarri teknikoak, elementu 
horien berrikuspenak eta agenteen prestakuntza ezartzea izango litzateke.

Euskal Autonomia Erkidegoko Udaltzaingoaren armamentua eta bestelako baliabide 
teknikoak arautzeko eta hura defendatzeko eta hornitzeko martxoaren 5eko 24/2024 Dekretuak 
ezarritako aginduari erantzuten dio erregelamendu honek. Dekretu horren azken xedapenetako 
hirugarrenak urtebeteko epea ematen die Euskal Autonomia Erkidegoko udalei, epe hori EHAAn 
argitaratzen den egunetik aurrera hasiko da, hau da, 2024ko martxoaren 19tik aurrera, 
erregelamenduan ezarritakoari egokitzeko, 6., 7., 13.1 eta 13.2 artikuluetan.

Dekretu honek Euskadiko Udaltzaingoetako agenteek izan eta eraman beharko dituzten 
armak, baliabide teknikoak eta defentsako baliabideak eta horien guztien hornidura deskribatzen ditu.

Horregatik guztiagatik, erregelamendu honen xedea da arlo horretan indarrean dagoen legeria 
eta Arrasateko Udaltzaingoaren Araudiaren 44. artikulua garatzea, eta araudi horretan arautu gabeko 
prozedura praktikoak finkatu eta arautu nahi ditu.”

“LAN POLTSAK KUDEATZEKO ARAUDIA (ALDAKETA)

Udalbatzarrak 2009ko abenduaren 3an onartu zuen behin betikoz Arrasateko Udalaren Lan 
Poltsak Kudeatzeko Araudia. Ikusita, uneko arau, antolaketa eta gizartean dauden eskakizunetara 
egokitzeko beharra, eta aldi berean, Administrazioaren jarduna eraginkorragoa izaten bilatuz, araudi 
hori berrikusi egin zen, azken helburua betiere Administrazio publikoaren beharrak ahalik eta modu 
eraginkor eta efizientean aseak izan daitezen. Hori horrela, Udal Plenoak, 2023ko otsailaren 8an 
egindako bilkuran, Arrasateko Udaleko lan poltsak kudeatzeko araudi berria behin betiko onartu zuen. 

Ordutik hona emandako denboran frogatu ahal izan da bere edukiaren arlo batzuk aldatu eta 
egokitzearen komenientzia, kudeaketa zailtasunak antzemanda. Horregatik, lan poltsak kudeatzeko 
araudia aldatzea proposatzen da, beti ere legearekin inolako kontrakotasunik izan gabe eta udal 
baliabideak era arrazionalean eta efizientean erabili ahal izateko.

“UDALEKO ADMINISTRAZIO ELEKTRONIKOAREN ORDENANTZA

Administrazio publikoek administrazio elektronikoaren arloan bete behar dituzten 
betebeharrak Administrazio Publikoen Administrazio Prozedura Erkidearen urriaren 1eko 39/2015 
Legearen eta Sektore Publikoaren Araubide Juridikoaren urriaren 1eko 40/2015 Legearen bidez sartu 
ziren, interesdunen eskubide berriak betetzeko. 203/2021 Errege Dekretua, martxoaren 30eko, 
sektore publikoaren bitarteko elektronikoen bidezko jardunaren eta funtzionamenduaren 
erregelamendua onartzen duenak, erregulazio hori osatu du. Horrela, administrazio elektronikoaren 
esparru juridikoa eratu da.

Arau horiek ezartzen dute izapidetze elektronikoa izan behar duela administrazioaren ohiko 
jarduera eta ez prozedurak kudeatzeko modu berezi bat. Hau da, administrazioek beren artean eta 
beren organoekin, organismo publikoekin, haiei lotutako edo haien mendeko entitateekin dituzten 
harremanak bitarteko elektronikoen bidez egingo direla, eta pertsona juridikoek, nortasunik gabeko 
erakundeek eta, kasu batzuetan, pertsona fisikoek administrazioarekin harreman elektronikoa izateko 
betebeharra ezartzen dute.

Herritarren ikuspegitik, zenbait eskubide aitortzen dira, eta garrantzitsuena 
Administrazioarekin harremanak izateko bidea aukeratzea da. Hori dela eta, Administrazioaren 
betebeharra da eskubide horiek gauzatzeko mekanismoak ezartzea; gainera, barne mailan, prozeduren 
izapidetze erabat elektronikoa bermatzeko bideak ezarri behar dira.

Administrazio elektronikoa ezartzea eboluzio prozesu bat da, eta administrazio publikoen 
funtzionamenduan txertatzea 4 mailako bilakaera eredu batean oinarrituta planteatzen da. Heldutasun 
maila handitzen doan heinean, sistemen konplexutasunak ere gora egiten du. 

Kontuan izanda Arrasateko Udalaren administrazio elektronikoaren heldutasun maila eta jada 
emanda dituen urratsak, zein 3. maila batean kokatu dezakegun: “3. maila_ Administrazio integratua: 
administrazio jardueraren zati bat automatizatua izan da. Eskaintzen diren zerbitzuak ez daude IKTen 
erabilpenera egokitutako prozeduretan oinarrituta, baizik eta interakzio kanalen, back-office-ko 
informazio sistemen eta administrazio prozesuen arteko benetako integrazioaren emaitza dira. Hala 
ere, paperen manipulazioan oinarritutako administrazio lanaren fluxu batzuk daude.”

Horrela, beharrezkoa ikusten da Arrasateko Udaleko administrazio elektronikoaren 
ordenantza bat onartzea, araudiak ezartzen duena betetzeko eta 4. Maila eskuratzeko helburuaz 
“Administrazio eraldatua: Administrazioa % 100 paperik gabe. Administrazio jarduera erabat 
automatizatua da hasieratik amaierara, erakunde barruko edo erakunde arteko oztoporik eta 
menpekotasunik gabe. Barneko zein kanpoko erabiltzaileen ikuspegitik eraikitzen dira zerbitzuak. 
Erabiltzailearen gogobetetasuna maximizatzera bideratuak, kalitate eta gardentasun hobearen bidez, 
bai eta efizientzia areagotzearen bidez ere.” 

HIRIGINTZA, TRANTSIZIO EKOLOGIKO ETA MUGIKORTASUN BATZORDEA:

“ZIRKULAZIOARI ETA HERRI BARRUKO BIDEEN ERABILEREI BURUZKO 
UDAL ORDENANTZA 

XEDEA:

Gaur egun indarrean dagoen Zirkulazio eta Herri barruko Bideen erabilerari buruzko Udal 
ordenantza 2014ko martxoaren 19an onartu zuen Udal Osoko Bilkurak; eta 2014ko apirilaren 8an 
argitaratu zen GAOn.

Aipaturiko ordenantza hori zaharkituta geratu da bere zenbait arau eta definizioetan, hala nola, 
mugikortasun pertsonaleko ibilgailuei buruz, abiadura orokorrei buruz eta beste hainbat esparruetan. 
Izan ere, trafiko-legediak ezarritako aldaketan ez baititu txertatu.

Gainera, beharrezkotzat jotzen da eranskin bat gehitzea ordenantza horretara. Bertan, bide 
publikoetan egiten diren obren seinalizazioa arautuko litzateke.”

OGASUNA BATZORDEA

“ORDENANTZA OROKORRA ZUZENBIDE PUBLIKOKO TRIBUTU ETA BESTE 
DIRU-SARRERA LOKALEN KUDEAKETA, KOBRANTZA ETA INSPEKZIOA ARAUTZEN 
DUENA

Ordenantza honen xedea da:
a) Zuzenbide publikoko tributu eta beste diru-sarrera lokalen kudeaketa hobetzea eta erraztea 

ekar dezaketen prozedurazko aspektuak arautzea.
b) Hainbat Ordenantza Fiskaletan komunak diren aspektuak erregelatzea, hartara horiek 

errepikatzea saihestuko baita.
c) Udalak zehaztu edo garatu beharreko gaiak erregelatzea.
d) Herritarrak informatzea bai indarrean dauden arauez, bai tributu-pagatzaileen eskubideez eta 

bermeez, horien berri jakitea denen interesekoa gerta baitaiteke, tributuzko obligazioak behar bezala 
konplitze aldera.

“ZORREN ORDAINKETA ATZERATU ETA ZATIKATZEARI BURUZKO 
ORDENANTZA (ALDAKETA)

2017ko irailaren 13ko dataz, Gipuzkoako Aldizkari Ofizialean argitaratu zen Arrasateko 
Udalaren Ordenantza, zorren ordainketa atzeratu eta zatikatzeari buruzkoa. 

Ordenantzan hainbat aldaketa egiteko beharra atzeman da, batik bat, zorren ordainketa 
atzerako eta zatikatzeari buruzko irizpide berriak txertatzeko eta jadanik dauden irizpideak hobeto 
zehazteko.” 

“UDALAK ETA BERE ERAKUNDE AUTONOMOAK EMANDAKO 
DIRULAGUNTZAK EMATEKO ETA KUDEATZEKO ORDENANTZA ALDATZEA

XEDEA: 

Arrasateko Udalak, 2004ko uztailaren 26ko osoko bilkuran, Udalak emandako dirulaguntzak 
eman eta kudeatzeko Ordenantza arautzailea onartu zuen.

Gaur egun, Arrasateko Udalak ordenantza berrikusteko prozesu bat bultzatu nahi du, 
beharrizan berriak sortu direlako eta aplikatzeko arazoak antzeman direlako. Arazo horiei irtenbidea 
eman nahi zaie testuaren aldaketa partzialarekin, Arrasateko Udalaren dirulaguntzen kudeaketa 
hobetzeko prozesuan aurrera egiteko azken helburuarekin.

ARRAZOIA: Ordenantza aldatzeko arrazoietariko bat da gure egungo ordenantzak eskatzen 
duela kontu auditatuak 30.000 €tik gorako dirulaguntzen zuriketan, eta atal hau eguneratu nahi da, 
gehitu, Dirulaguntzen 38/2003 Legearen Erreglamendua onartzen duen 887/2006 Errege Dekretuak 
zenbateko altuagoa (60.000 €) ahalbidetzen duelako.”

KIROL BATZORDEA:

“KIROL INSTALAZIOEN ARAUDIA BERRIKUSTEKO PROPOSAMENA:

Udal Plenoak 2015eko abenduaren 15ean egindako bilkuran erabaki zuen behin betiko onartzea 
Arrasateko Kirol instalazioen araudia eta 2016ko maiatzaren 26an, Gipuzkoako Aldizkari Ofizialean 
behin betiko onarpena argitaratu zen.

Araudia indarrean sartu zenetik, funtzionamenduari dagokionez zenbait aldaketa eman dira 
(Uarkapeko instalazioak aldatu eta egokitu egin dira, erreserba moduak aldatu dira, ordainketa modu 
berriak dauzkagu…). Beraz, araudia egokitzea beharrezkoa ikusten da, besteak beste, ondorengo gaien 
inguruan:

- Uarkapeko instalazioetan gimnasioa jarri da.
- Sarbidea eta ordainketa moduak eguneratu behar dira (txartelarekin ordain daiteke gaur egun).
- Erreserba finkoak ez dira onartzen gaur egun.
- Boulderraren funtzionamendua egokitu behar da. (lehen sarbide propioa zeukan).
- Zehapen araubidea eguneratu.”

Horiek horrela Pertsonen Batzordeburuak honako hau proposatzen dio batzordeari:

Lehenengoa: 2025erako Araudi Plana onartzea aurrez aipatutako testuarekin.

Bigarrena: Aipatutako plana udal web orrian erakusgai jartzea.”

Eta hala jasota geratzeko eta ondorio egokiak sortzeko, ziurtagiri hau egin eta sinatzen dut, 
Alkateak agindu eta ontzat emanik, Arrasaten, 2025eko otsailaren 5ean.

OE

Alkatea

